
 
 
 

 
Gemeinsam Äntwert vum Här Henri KOX, Minister fir bannenzeg Sécherheet, der Madamm Sam TANSON, 
Justizministesch an dem Här Max HAHN, Minister fir d’Groussregioun op d’parlamentaresch Fro n° 8020 
vum 23. Mee 2023 vum honorabelen Députéierten Fernand KARTHEISER 
 

1) Wéi schätzt d’ Regierung d’Sécherheetssituatioun an de Grenzgebidder vun der Groussregioun 
an? Wéi huet sech déi grenziwwerschreidend Kriminalitéit an deenen leschte Joren entwéckelt? 

Grenziwwerschreidend Kriminalitéit ass a bleift leider eng Realitéit, besonnesch am Beräich vum 
Drogenhandel a vun den Abréch. Dofir gëtt déi regional Justiz- a Police Zesummenaarbecht och vu 
Joer zu Joer verstäerkt.  

2) Ass d’Regierung am Hibléck op d’Aussoe vum genannte Police-Vertrieder aus dem Grand-Est och 
der Meenung, datt Efforten ënnerholl musse ginn, fir déi grenziwwerschreidend Kriminalitéit 
verstäerkt ze bekämpfen? 
 
D’Aussoe vum secrétaire départemental du syndicat Unité SGP Police FO 54 aus dem Grand-Est, 
d’Police-Zesummenaarbecht an der Groussregioun géing staark ze wënschen iwwereg loossen, ass 
net nozevollzéien, well d’Kooperatioun tëscht de Police-Unitéiten am Grenzgebitt ganz gutt ass a 
vill Forme vu Kooperatioun an der Groussregioun scho bestinn. 
 
Lëtzebuerg kollaboréiert reegelméisseg mat de Nopeschlänner op bilateraler Basis, mee och am 
Kader vun interregionalen an internationalen Accorden. 
 
Um Niveau vun der Police kann ee vun engem bal deeglechen Austausch tëscht der Lëtzebuerger 
Police an hire franséische Kolleegen schwätzen, virun allem mat der Police judiciaire, der Brigade 
de Recherche et d‘Intervention vu Metz an och den anere Police Brigaden am Grenzgebitt. 
 
Besonnesch an der grenziwwerschreidender Drogenkriminalitéitsbekämpfung huet Lëtzebuerg e 
ganz gutt Verhältnis mat den Enquêteuren aus dem Grand-Est, sou wéi och mat den aneren 
Nopeschlänner. Et besteet quasi alldeeglechen Austausch vun Informatiounen tëscht dësen 
Enquêteuren. E weidert gutt Beispill vun der gudder Kollaboratioun ass de “Centre de Coopération 
Policière et Douanière” deen 2003 mat Sëtz zu Lëtzebuerg gegrënnt ginn ass. De „Centre de 
Coopération Policière et Douanière”, dee schonn zanter 20 Joer existéiert, bréngt d’Police an 
d’Douane aus de véier Länner (Frankräich, Belsch, Däitschland a Lëtzebuerg) zesummen an 
erméiglecht den Austausch vu Police Informatiounen tëscht dëse Länner souwéi eng Verkierzung 
vun den Déngscht Weeër. 

Um Niveau vun der Justiz bestinn och intensiv Kontakter, notamment mat de Parquets vun Arel, 
Marche, Briey, Thionville a Metz, respektiv mat der Juridiction interrégionale spécialisée (JIRS) vun 
Nanzeg. Reegelméisseg Reuniounen tëscht de Magistraten vun de verschiddene Geriichter an dem 

Parquet ginn organiséiert.  D‘Magistrate ginn notamment och an den Stage, respektiv an 
d’Formatioun bei hir auslännesch Kolleegen. 

Ufroe fir europäesch Ermëttlungen am Hibléck op Perquisitioune a Saisie vun de franséische Justiz 
Autoritéiten ginn reegelméisseg op nationalem Territoire ausgefouert. Ëmgekéiert funktionéiert 
Zesummenaarbecht mat de franséische Justiz Autoritéiten och exzellent. 

Wéi eng Schrëtt wëll d’Regierung konkret ënnerhuelen, fir d’Kooperatioun tëscht de Police-
Unitéiten am Grenzgebitt auszebauen? 

 
An der Groussregioun gëtt et zanter 2003 den Aarbechtsgrupp „Sécherheet a Préventioun“ fir déi 
grenziwwerschreidend Zesummenaarbecht ze stäerken an d‘bannenzeg Sécherheet an der 
Groussregioun ze garantéieren. Et handelt sech dobäi ëm ee konsultativen Aarbechtsgrupp an 
deem virun allem Best-Practice Fäll ausgetosch ginn. 
  
Dës Échange bezéien sech op Beräicher wéi d‘Formatioun vu Polizeibeamten an der Groussregioun, 
d‘Verkéierssécherheet, d’Kriminalitéitspreventioun an den Zivilschutz. 
  
Fir déi grenziwwerschreidend Zesummenaarbecht tëscht de Police Instanzen an der Groussregioun 
weider ze verdéiwen, goufen zanter der Grënnung vum Aarbechtsgrupp zousätzlech spezifesch 
Aarbechtsgruppen an d’Liewe geruff. Dorënner fällt zum Beispill den Aarbechtsgrupp vun der 
operationeller polizeilecher Zesummenaarbecht fir, ënner anerem, gemeinsam Grenz Alarm-Pläng 
an der Groussregioun auszeschaffen. An dësem Grupp ass och den „plan alerte frontière“ 
ausgeschafft ginn, deen zesummen mat Frankräich am Joer 2021 ënnerschriwwe gouf. 
  
Ausserhalb vun den Aarbechtsgruppen am Kader vun der Groussregioun, gouf een Aarbechtsgrupp 
tëschent Frankräich a Lëtzebuerg an d‘Liewe geruff deen sech, ënner anerem, ob déi operationell 
polizeilech Zesummenaarbecht am Beräich vun der Kriminalitéitspreventioun fokusséiert. 
  
Dëse Grupp besteet aus Police-Vertrieder vun de concernéierte Länner a Regiounen. Am Kader vun 
dësem Grupp goufen och weider bilateral Accorden ausgeschafft, di déi polizeilech Kooperatioun 
am Beräich vun der Kriminalitéitsbekämpfung nach weider verdéiwe wäerten. Zum Beispill ass et 
virgesinn, gemeinsam Kontrollen an de Garen an am Zuchverkéier ze maachen, fir de Menacë vir ze 
beugen an d‘Sécherheet ze verstäerken. Ausserdeem gouf een operationelle Protokoll 
ausgeschafft, fir franco-lëtzebuergesch Patrullen op de grenziwwerschreidendë Stroossenaxen en 
place ze setzen. Den Objektiv ass d’Zesummenaarbecht ze stäerken an d’Iwwerwaachung 
vum grenziwwerschreidendë Verkéier. 
                                                                                     
Am Kader vun dësem Aarbechtsgrupp, gëtt och den “Accord entre le Gouvernement du Grand-
Duché de Luxembourg et le Gouvernement de la République française relatif à la coopération dans 
leurs zones frontalières entre les autorités de police et les autorités douanières, signé à Luxembourg, 
le 15 octobre 2001” iwwerschafft. 
  
Am Juni 2022 gouf zu Lëtzebuerg en neit Gesetz publizéiert, wat de Police Beamten aus Frankräich, 
Däitschland oder der Belge, erlaabt, eng grenziwwerschreidend Police Verfolgung um Territoire vun 
Lëtzebuerg duerchzeféieren, dëst no den Konditiounen déi am Gesetz vum 22 Juni 2022 opgefouert 
sinn. 



 
Nennenswäert ass och d‘Police Kooperatioun am Kader vun der Benelux-Unioun mat de belschen 
an hollännesche Kollegen. Den neien Traité vun 2018 renforcéiert déi polizeilesch Kooperatioun 
tëschent der Belsch, Holland an Lëtzebuerg. Och ginn déi grenziwwerschreidend Enquêten 
verstäerkt an d‘Police Autoritéiten kënnen méi effizient kooperéieren an och méi Informatiounen 
ënnereneen austauschen fir déi grenziwwerschreidend Kriminalitéit ze bekämpfen. 
 
D’Kooperatioun Hazeldonk tëschent der Belsch, Holland an Lëtzebuerg fokusséiert sech op déi 
gemeinsam Bekämpfung vum illegalen Drogenhandel. Gemeinsam Aktiounen a Kontrollen an ee 
verstäerkten Echange vun Informatiounen sollen et erméiglechen dass den illegalen Drogenhandel 
ka limitéiert, respektiv bekämpft ginn.  
 
Och gi regelméisseg Reuniounen tëscht Enquêteuren am Kader vun der EUREGIO organiséiert fir 
d'grenziwwerschreidend Police- a Justiz Zesummenaarbecht ze förderen, den Austausch an 
d'Deelen vun Informatioun ze encouragéieren, grenziwwerschreidend kriminell Phenomener ze 
observéieren an ze analyséieren an eng gemeinsam regional Strategie ze bestëmmen. Déi 
franséisch Justizbezierker Briey, Charleville-Mézières, Thionville a Verdun bedeelegen sech un dëse 
Reuniounen. 

3) Wär d’Regierung bereet, fir d’Grenzen elektronesch ze iwwerwaachen, z.B. duerch eng temporär 
Registréierung a Späicherung vun den Autosplacken? 
 
D’mise en place vum ANPR System an och den Traitement vun dësen Donnéeën setzt viraus dass 
ee legalen Kader do ass an den Traitement vun den Donnéeën konform zum Dateschutzrecht 
erfollecht. Aktuell gëtt et zu Lëtzebuerg keen spezifësche legale Kader fir den Traitement fir ANPR 
Données. Esou e legale Kader misst d‘Finalitéit, den Detail vun perséinlechen Donnéeën déi 
gesammelt an traitéiert ginn, d‘Persounen déi Accès hunn op d’Base de données, d‘Dauer vun der 
Conservatioun vun den Donnéeën, de Choix vun den techneschen Équipementer etc. präziséieren. 

D’mise en place vum ANPR System setzt och viraus dass d‘Agente vun der Police forméiert si wat 
d’Benotzung vun den techneschen Equipementer an de Suivi vun den Traitementer vun de 
gesammelten Donnéeën ugeet.  

Ausserdeem misst bestëmmt ginn, wou déi richteg Emplacementer wieren, fir esou ANPR Systemer 
ze placéieren a wéi ee Material am beschten déi technesch a logistik Exigenzen erfëlle géifen. 
D’mise en place vun engem ANPR System muss also gutt duerchduecht a virbereet sinn, sief dat 
vum legalen oder och techneschen Standpunkt. 

 

              Lëtzebuerg, den 27. Juni 2023 

         Den Minister fir bannenzeg Sécherheet 

(s.) Henri KOX 

